
Mentre là se batteivan tutti quanti

I Selvaggi di Antille chinæ in tæra,

Soli në so piroghe i abitanti

Di isoe, che de Bahama ô mâ ô rinsæra,

In faccia da çittæ, poco distanti

Dä riva ghe façeivan aspra guæra

Tiandoghe frecce, dove gh’ëan ligæ

Malocchi de cotton tutti impeixæ.

Sgûavan per l’aia quelle frecce aççeise

Rapide e spesse in quello strano zêugo,

Comme sciammi d’oxelli, che ne-ô meise,

Che cangia de stagion, cangian de lêugo;

Preçipitosamente poi disceise

A-a çittæ in mezo, s’attacava ô fêugo

A-e case ch’ëan de legno secche e gramme,

Scicchè a çittæ a l’ë quæxi tûtta in sciamme.

Quelli che a difendeivan tûtt’in gio

Sotto i duî cappi ûnii con Bertomê

Ean allôa tûtti missi a mâ partio;

Pù da lô incoraggîi, guiddæ da lê,

Quantunque a fronte d’ûn nemigo ardio

E incalzæ da l’inçendio de derrê,

Co-i arme se façeivan röso e posto

Per avanzâse e n’êse chêutti a rosto.

L’ardô e a fûria, co-a quæ da.quello stato

Çercavan de sciortî, ô pêu appeña esprimme

Grosso færo affugôu, ch’ô l’ha de d’ato

O martello chi ô batte e chi ô comprimme,

E de sotto l'anchizze, e con un sciato

Tremendo tutt’intorno ô bêutta zimme,

Che pâ ch’ô se lamente e ch’ô s’arragge

Battûo da-e masse e streito da-e tenagge.















[image: ]

[image: ]

Estræto da "https://lij.wikisource.org/w/index.php?title=Pagina:A.Colombiade.Pedevilla.1870.pdf/570&oldid=40852"


					Categorîe: 	A Colombiade Pedevilla 1870
	Da corêze




				

			
			
		

		
			

		 Sta pàgina chi a l'é stæta cangiâ l'ùrtima vòtta o 25 nov 2021 a-e 18:14.
	O tésto o l'é disponìbile segóndo a licénsa Creative Commons Atribuçión-Condivìddi a-o mæximo mòddo; se pêuan aplicâ de condiçioìn in ciù. Véddi e condiçioìn d'ûzo pe-i detàggi.



		Polìtica in scî dæti privæ
	Informaçioìn in sce Wikivivàgna
	Averténse
	Codice di condotta
	Svilupatoî
	Statìstiche
	Diciaraçión in scî cookie
	Versción mòbile



		[image: Wikimedia Foundation]
	[image: Powered by MediaWiki]





		

	
 

 

		
		

Aliniâ a larghéssa limitâ do contegnûo







